
Përmbledhje e shkurtër e Projekt Protokollit Shtetëror për Trajtimin e Rasteve të Dhunës Seksuale 

Me anë të këtij dokumenti pune dhe mjeti praktik jepen udhëzime se si duhet të ofrohen shërbimet për viktimat/të mbijetuarat/mbijetuarit e dhunës seksuale, duke mundësuar krijimin e përgjegjësisë institucionale përmes qasjes shumë-sektoriale të koordinuar.  Parandalimi dhe përgjigja ndaj dhunës seksuale kërkon zbatimin e qasjes shumë-sektoriale të koordinuar, një përpjekje gjithëpërfshirëse kjo për trajtimin e plotë të rastit, si rrjedhojë e të cilës viktimat/të mbijetuarat/mbijetuarit e dhunës seksuale marrin mbështetje dhe kryerësit e krimit sillen para drejtësisë e marrin ndëshkimin e duhur, si rezultat i aktiviteteve të koordinuara nga shumë sektorë. Kjo qasje përfshin zhvillimin e një kuptimi të përbashkët të dhunës seksuale dhe legjislacionit në fuqi, identifikimin e roleve e përgjegjësive të secilit institucion përgjegjës në proces, si dhe të punuarit me procedura e protokolle të përbashkëta, siç është dhe rasti i këtij Protokolli Shtetëror. Menaxhimi i rasteve të dhunës seksuale përmes qasjes shumë-sektoriale të koordinuar është domosdoshmëri. Përdorimi i qasjes gjithëpërfshirëse dhe të koordinuar ndaj dhunës ndaj grave, e veçanërisht dhunës seksuale, është edhe një nga kërkesat kryesore të Konventës së Këshillit të Evropës për Parandalimin dhe Luftën e Dhunës ndaj Grave e Dhunës në Familje (Konventa e Stambollit), që buron nga parimi i kujdesit të duhur, i cili përcakton detyrimin pozitiv për shtetet për t'iu përgjigjur në mënyrë efektive të gjitha akteve të dhunës. Një viktimë / e mbijetuar / i mbijetuar i sulmit apo dhunës seksuale mund të ketë kontakte me shumë institucione të ndryshme. Ky Protokoll ndihmon për të përcaktuar rolin e çdo institucioni dhe marrëdhëniet ndërmjet tyre. Protokolli ofron mundësinë për një komunikim më intensiv dhe të përmirësuar ndërinstitucional, si edhe ndërmjet institucioneve dhe viktimave/të mbijetuarave/mbijetuarve të dhunës seksuale. Protokolli siguron gjithashtu informacion se si dhe ku duhet referuar viktima/e mbijetuara/i mbijetuari i dhunës seksuale, nëse ka nevojë për shërbime shtesë që një institucion mund të mos i ofrojë.

Qëllimi kryesor i Protokollit Shtetëror të Trajtimit të Rasteve të Dhunës Seksuale është:  Standardizimi i veprimeve të nevojshme për një reagim të vazhdueshëm, gjithëpërfshirës e me përgjegjshmëri, për identifikimin, mbrojtjen, trajtimin, dokumentimin, referimin, rehabilitimin dhe ri-integrimin e viktimave/të mbijetuarave/mbijetuarve të sulmeve dhe dhunës seksuale, përmes ndërhyrjeve të menjëhershme dhe profesionale të institucioneve përgjegjëse. Gjithashtu Protokolli Shtetëror ka për qëllim të sigurojë trajtim të qëndrueshëm për viktimat /të mbijetuarat/ mbijetuarit e dhunës seksuale, pavarësisht nga mosha, gjinia, etnia, aftësitë e kufizuara fizike apo mendore, profesioni, orientimi seksual, shprehja e identitetit gjinor, gjuha, ose karakteristika të tjera të veçanta të personit.

Ky Protokoll Shtetëror synon të qartësojë të gjithë institucionet përgjegjëse se nuk ka rëndësi nëse viktima/e mbijetuara/ i mbijetuari kontakton së pari në urgjencë, denoncon rastin në polici, kontakton me mbrojtësin e viktimave, apo kërkon ndihmë në një qendër të specializuar të shërbimeve për gratë e dhunuara. E rëndësishme është që pavarësisht se cili institucion merr dijeni së pari për rastin, duhet të fillojë menjëherë trajtimi me përgjegjshmëri dhe profesionalizëm dhe duhet të përmbushen të gjitha nevojat specifike të viktimës/të mbijetuarës/mbijetuarit, nëpërmjet qasjes shumë-sektoriale të koordinuar. Kjo përfshin jo vetëm zbatimin e të gjithë detyrimeve  të parashikuar ligjërisht për mbrojtje të menjëhershme të viktimës/mbijetuarës/mbijetuarit të dhunës seksuale dhe trajtimin e çështjes në rrugë ligjore, por edhe elementët e theksuar si të domosdoshëm për shërbimet gjithëpërfshirëse, duke filluar nga parimi “Mos lëndo dhe mos shkakto dëm!”, qasja me në qendër viktimën/të mbijetuarën/mbijetuarin, marrjen e pëlqimit të informuar, ofrimin e përkthyeseve/përkthyesve të gjuhës, interpreteve/interpretëve të gjuhës së shenjave sipas nevojës, trajtimin në ambiente të përshtatshme e miqësore, me infrastrukturë që mundëson lehtësisht qasjen e personave me nevoja të veçanta, ofrimin e shërbimeve nga profesioniste/profesionistë të të njëjtës gjini me viktimën/të mbijetuarën/mbijetuarin e dhunës seksuale, kur është rasti dhe kërkohet prej saj/tij, etj. Në tërësinë e tij ky Protokoll Shtetëror përçon mesazhin se: asnjë nga viktimat/të mbijetuarat/mbijetuarit nuk është përgjegjëse/përgjegjës për dhunën seksuale që ka përjetuar. Përgjegjësia për dhunën seksuale është gjithmonë e atij që e kryen atë, pra e dhunuesit! 
Me miratimin e Protokollit Shtetëror të Trajtimit të Rasteve të Dhunës Seksuale, Qeveria e tregon përkushtimin e saj për të investuar burime plotësuese financiare dhe njerëzore për forcim te të gjithë shërbimeve të domosdoshme, shtimin e shërbimeve të munguara dhe fuqizimin e  kapaciteteve të profesionisteve e profesionistëve të cilat/cilët trajtojnë rastet e kësaj forme shumë të rëndë të dhunës ndaj grave, që ndihmojnë në mbrojtjen, rehabilitimin dhe ri-integrimin e  tyre, si dhe që luftojnë në tërësi për të parandaluar dhe zvogëluar mundësinë e ripërsëritjes së saj.  


Dokumentet zyrtare që autorizojnë përgatitjen e Protokollit Shtetëror për Trajtimin e Rasteve të Dhunës Seksuale  
 
Ky Protokoll Shtetëror bazohet në veprimet e parashikuara në Strategjinë Kombëtare të Republikës së Kosovës për Mbrojtje nga Dhuna në Familje dhe Dhuna ndaj Grave 2022 – 2026, miratuar nga Qeveria e Kosovës në 26.01.2022 (Parashikuar si detyrim për t’u zbatuar nën Objektivin specifik II.1. “Përmirësimi i kornizës ligjore për trajtimin e të gjithë rasteve të dhunës në familje dhe dhunës ndaj grave”, veprimi II.1.7)[footnoteRef:1]. Veprat penale kundër integritetit seksual janë të përcaktuara në Kodin Penal të Republikës së Kosovës, ndryshuar në vitin 2019, në kapitullin XX të tij[footnoteRef:2]. Gjithashtu, Protokolli Shtetëror për Trajtimin e Rasteve të Dhunës Seksuale mbështetet në një kornizë të gjerë ligjore ndërkombëtare, të përbërë nga një tërësi instrumentesh të cilët hyjnë në fuqi në bazë të Kushtetutës së Republikës së Kosovës (neni 22, fq.6), ku të rëndësishme përmendim Konventën e Këshillit të Evropës për Parandalimin dhe Luftën e Dhunës ndaj Grave dhe Dhunës në Familje (Konventa e Stambollit)[footnoteRef:3]. Përdorimi i qasjes gjithëpërfshirëse dhe të koordinuar ndaj dhunës ndaj grave, e veçanërisht dhunës seksuale, është edhe një nga kërkesat kryesore të Konventës së Stambollit, që buron nga parimi i kujdesit të duhur, i cili përcakton detyrimin pozitiv për shtetet për t'iu përgjigjur në mënyrë efektive të gjitha akteve të dhunës (neni 5). [1:  Gjendet në: https://konsultimet.rks-gov.net/viewConsult.php?ConsultationID=41237 ]  [2:  Shiko: https://md.rks-gov.net/desk/inc/media/6A2D4377-6AE1-4530-909F-3FB2680CD1EC.pdf  (fq 87 e në vijim) ]  [3:  Gjendet në: https://rm.coe.int/168046246b ] 



Qëllimet specifike që synohen të arrihen nëpërmjet zbatimit të këtij Protokolli Shtetëror

Në mënyrë specifike, Protokolli Shtetëror për Trajtimin e Rasteve të Dhunës Seksuale synon:
· Të trajtojë viktimat/të mbijetuarat/mbijetuarit e dhunës seksuale, duke garantuar mbrojtjen e të drejtave të tyre dhe ofrimin e një pakete të plotë të shërbimeve me në qendër viktimën/të mbijetuarën/mbijetuarin, si dhe të ndjeshme ndaj moshës dhe gjinisë.
· Të sigurojë një procedurë standarde të veprimeve për të trajtuar dhunimin seksual si formë e rëndë e dhunës, duke siguruar një përgjigje të menjëhershme, profesionale e të koordinuar ndaj të rriturave/rriturve apo të fëmijëve vajza/djem të dhunuar seksualisht.
· Të forcojë dhe qartësojë rolet dhe përgjegjësitë ndërmjet ofruesve të shërbimeve dhe tërësisë së institucioneve përgjegjëse për trajtimin e rasteve të dhunës seksuale, duke rritur kështu llogaridhënien dhe besueshmërinë ndaj tyre, si dhe duke mundësuar një qasje shumë-sektoriale të koordinuar.
· Të plotësojë dhe përmirësojë praktikat, politikat dhe procedurat e institucioneve përgjegjëse për trajtimin e rasteve të dhunës seksuale, duke sjellë në vëmendje detyrimet dhe përgjegjësitë ligjore kombëtare e ato ndërkombëtare.
· Të sjellë në vëmendje të institucioneve përgjegjëse për trajtimin e rasteve të dhunës seksuale, nevojën për ndryshime (në burimet njerëzore, financiare e infrastrukturore) në pajtueshmëri me zbatimin e veprimeve të koordinuara.
· Të nxitë institucionet përgjegjëse që të planifikojnë, buxhetojnë, alokojnë dhe shpenzojnë burimet e nevojshme financiare, me qëllim përmbushjen e detyrimeve të përcaktuara në këtë Protokoll, bazuar në kostot e përllogaritura si të domosdoshme për zbatimin, por edhe në dokumente të tjerë të miratuar, të cilët adresojnë çështje të dhunës në bazë gjinore.
· Të theksojë rëndësinë e trajtimit me prioritet dhe në mënyrë shumë-sektoriale të koordinuar të rasteve të dhunës seksuale, edhe në situata të fatkeqësive natyrore e fatkeqësive të tjera,  etj. 


Qëllimi i konsultimit

Qëllimi kyç i procesit të konsultimit konsiston në komunikimin e draft Protokollit Shtetëror me të gjitha institucionet dhe organizatat relevante, ato të shoqërisë civile dhe ndërkombëtare, por edhe publikun në përgjithësi.

Procesi i konsultimit paraprak për draft Protokollin Shtetëror është zhvilluar prej datës 7 shtator 2022 deri 17 shtator 2022. Pas kësaj fazë, zhvillohet ky proces i konsultimit publik, që përfshin Platformën Elektronike për konsultimet publike, konsultimin përmes e-mailit dhe takimet direkte me palët e interesit që supozohet se mund të kontribuojnë në proces.  


Temat e konsultimit dhe shqyrtimi i opsioneve

Komentet dhe rekomandimet për draft Protokollin Shtetëror mund të ofrohen për secilën pjesë apo secilin seksion të trajtuar në kuadër të draft Protokollit përmes Platformës Elektronike për konsultimet publike në pjesën ku ofrohen komentet e përgjithshme dhe specifike, ose përmes e-mailit në bergita.curri@rks-gov.net.  

Ato gjithashtu mund të paraqiten më poshtë në përmbledhjen e temave të shqyrtuara të cilat kanë për synim të orientojnë palët e interesit, dhe kanë për qëllim të lehtësojnë procesin e konsultimit dhe identifikimin e çështjeve më kryesore për t’u komentuar.  

	TEMAT E KONSULTIMIT 
Të gjitha institucionet, organizatat, shoqëria civile dhe publiku
(Për veprimet e plota të parashikuara nën përgjegjësinë e institucioneve të caktuara, lutemi  referojuni pjesës së dytë të Protokollit Shtetëror)

	
Temat e konsultimit
	
Opsioni
	Lutemi komentoni mbi këto tema, por jo vetëm. tuaja mund ti ofroni  edhe lidhur me seksione/nën çështje të tjera të trajtuara në Protokollin Shtetëror 

	Tema 1: Përgjigjja institucionale – reagimi shumë-sektorial i koordinuar në menaxhimin e rasteve të dhunës seksuale

	Draft Protokolli Shtetëror synon identifikimin dhe parandalimin efikas të dhunës në familjes dhe dhunës ndaj grave. Kjo qasje përfshin zhvillimin e një kuptimi të përbashkët të dhunës seksuale dhe legjislacionit në fuqi, identifikimin e roleve e përgjegjësive të secilit institucion përgjegjës në proces, si dhe të punuarit me procedura e protokolle të përbashkëta, siç është dhe rasti i këtij Protokolli Shtetëror.

Një përgjigje gjithëpërfshirëse e koordinuar, nënkupton gjithashtu krijimin e një sistemi mirë-funksional të ndërhyrjes që lejon viktimat/të mbijetuarat/mbijetuarit të kenë qasje në mbrojtje dhe mbështetje, pa marrë parasysh se ku banojnë. Një element tjetër kryesor karakterizues i qasjes shumë-sektoriale të koordinuar ka të bëjë me sigurimin e pjesëmarrjes të të gjithë institucioneve dhe profesionisteve e profesionistëve në parandalimin, trajtimin dhe ri-integrimin e rasteve. Kjo pasi, për shkak të kompleksitetit të kësaj forme të dhunës, asnjë institucion, agjenci, organizatë ofruese shërbimesh apo profesioniste / profesionist i vetëm nuk mundet ta trajtojë viktimën/të mbijetuarën/mbijetuarin bazuar në të gjitha parimet e sipërcituara, si dhe të mund të adresojë të gjitha nevojat e saj/tij emergjente, afatmesme apo afatgjata. Për më tepër rezultatet pozitive në trajtimin e rasteve rriten nëse ka bashkëpunim dhe koordinim veprimesh, masash, e burimesh.  
	

	Tema 2: Menaxhimi i rasteve të dhunës seksuale.

	Në këtë seksion të Protokollit Shtetëror shpjegohet tipologjia e rasteve të dhunës seksuale, procesi i menaxhimit të rastit, njohja dhe kuptimi i detyrimeve dhe përgjegjësive të një menaxhereje/menaxheri rasti, duke qartësuar se deri kur quhet e përfunduar puna e saj/tij me një rast, si dhe jepen udhëzimet se si do të realizohet menaxhimi i rasteve duke u bazuar në situatën aktuale, cili do të jetë institucioni kryesor përgjegjës, cilat institucione do të bashkëpunojnë, etj. Këtu gjithashtu jepen edhe udhëzime se si duhet të vijohet puna më tej për menaxhimin e rasteve, duke dhënë shembuj edhe nga modele pozitive të pilotuara në nivel rajonal e ndërkombëtar. 
	

	Tema 3: Detyrimet dhe përgjegjësitë e secilit prej institucioneve që përfshihen në trajtimin e rasteve të dhunës seksuale, duke mbajtur parasysh procesin e menaxhimit të rastit dhe hapat përkatës
	Në këtë pjesë të dytë të Protokollit Shtetëror jepen me detaje veprimet dhe hapat që duhet të ndërmarrë:
· Policia e Shtetit
· Mjeku Ligjor
· Mbrojtësit e Viktimave
· Prokuroria
· Gjykata
· Personeli shëndetësor
· Qendra për Punë Sociale
· Strehimoret
për të menaxhuar rastet e dhunës seksuale.
Përshkrimet e detyrave dhe përgjegjësive bëhen duke pasur parasysh hapat e menaxhimit të rasteve, duke filluar nga identifikimi e deri në zgjidhjen e plotë afatgjatë të tyre (pra mbrojtje, rehabilitim e ri integrim).
Ndërsa formularët standard që duhet të përdoren nga institucionet jepen në pjesën e Shtojcave të Protokollit, pikërisht në shtojcën 1.
	

	Tema 4: Zbatimi i Protokollit Shtetëror edhe në kushte të fatkeqësive natyrore e fatkeqësive të tjera
	Në këtë pjesë të Protokollit Shtetëror jepet një informacion  orientues, pasi çdo fatkeqësi natyrore apo fatkeqësi tjetër ka karakteristikat e veta dhe për çdo rast masat emergjente që ndërmerr shteti, të dedikuara varësisht llojit të fatkeqësisë, dominojnë mbi çdo protokoll dhe bëhen udhëzuesi kryesor për ofrimin e çdolloj shërbimi, përfshirë dhe trajtimin e rasteve të dhunës seksuale.
Këtu prezantohen disa nga masat e vlefshme të zbatuara gjatë pandemisë së Covid-19, si bazë orientuese për të përpiluar masa të ngjashme varësisht nevojave që mund të paraqiten.
	



Hapat që pasojnë procesin e konsultimit

Pas finalizimit të procesit të konsultimit publik të draft Protokollit Shtetëror, planifikohet që kontributet e pranuara secila veç e veç të shqyrtohen në grupin punues.  Si rezultat i punës së shqyrtimit të kontributeve dhe rekomandimeve të konsultimit eventualisht do të përditësohet draft Protokolli Shtetëror. Pas kësaj, Ministria e Drejtësisë do të hartojë Raportin e Konsultimit i cili do të përfshijë informatat për procesin e konsultimit, palët e konsultuara, metodat e përdorura gjatë konsultimit dhe informatat e detajuara për ato, pjesëmarrjen e publikut në proces të konsultimit dhe komentet e pranuara. Në raport gjithashtu do të jepen informatat për secilin koment që është marrë parasysh, sqarime dhe arsyetimi për secilin koment që nuk është marrë parasysh. Raporti do të jetë i qasshëm për publikun brenda një kohe sa më të shkurtër pas përfundimit të procesit të konsultimit dhe finalizimit të draft Protokollit Shtetëror.


Ku dhe si duhet t’i dërgoni kontributet tuaja më shkrim 

Afati përfundimtar i dorëzimit të kontributit me shkrim në kuadër të procesit të konsultimit për Draft Protokollin Shtetëror për Trajtimin e Rasteve të Dhunës Seksuale, përmes platformës elektronike të konsultimeve publike është deri më 21.10.2022 në e-mail adresën: bergita.curri@rks-gov.net. 

